
	1. «Հայաստանի Հանրապետությունում գենդերային քաղաքականության իրականացման 2024-2028 թվականների ռազմավարական ծրագիրը հաստատելու մասին» Կառավարության որոշման լրամշակված նախագծի (այսուհետ՝ Նախագիծ) 1-ին կետի 2-րդ ենթակետով նախատեսվում է հաստատել նաև Հայաստանի Հանրապետությունում գենդերային քաղաքականության իրականացման 2024-2028 թվականների միջոցառումների ծրագիրը` համաձայն N 2 հավելվածի, սակայն Նախագծի վերնագրում արտացոլված է միայն ռազմավարական ծրագիրը, իսկ միջոցառումների ծրագրին անդրադարձ չկա, ինչով պայմանավորված՝ անհամապատասխանություն է առաջանում: Հետևապես, առաջարկում ենք Նախագծի վերնագիրը խմբագրել՝ նկատի ունենալով «Նորմատիվ իրավական ակտերի մասին» օրենքի 12-րդ հոդվածի 1-ին մասի պահանջը:

	
Ընդունվել է։ Նախագծի վերնագիրը խմբագրվել է հետևյալ բովանդակությամ․ «Հայաստանի Հանրապետությունում գենդերային քաղաքականության իրականացման 2025-2028 թվականների ռազմավարությունը և միջոցառումների ծրագիրը հաստատելու մասին» Կառավարության որոշման նախագիծ։


	2. Նախագծի լրամշակման արդյունքում դրա ընդունման համար լիազորող նորմեր են դիտարկվել Սահմանադրության 146-րդ հոդվածը և Կառավարության 2021 թվականի նոյեմբերի 18-ի N 1902-Լ որոշման N 1 հավելված 1-ի 14.1-ին կետը: Մինչդեռ, Սահմանադրության վերոնշյալ նորմի վկայակոչման տեսանկյունից անհրաժեշտ է Նախագծի նախաբանը խմբագրել՝ սահմանելով իրավական հիմք հանդիսացող այնպիսի լիազորող նորմ, որում նշված կլինի Կառավարության կողմից խնդրո առարկա հարաբերությունների կարգավորումից բխող ռազմավարական ծրագիրը հաստատելու լիազորությունը, որպիսի պայմաններում նախատեսվող ենթաօրենսդրական ակտի լիազորող նորմը կհամապատասխանի սահմանադրորեն ամրագրված որոշակիության սկզբունքին և ընդունված իրավական ակտը հնարավոր կլինի գնահատել որպես իրավաչափ: 

	Ընդունվել է։ Նախաբանում հղում է կատարվել  «Կառավարության կառուցվածքի և գործունեության մասին» ՀՀ օրենքի 11-րդ հոդվածի 8-րդ մասին։ 


	3. Նախագծի Հավելված N 2-ով նախատեսված Հայաստանի Հանրապետությունում գենդերային քաղաքականության իրականացման 2024-2028 թվականների միջոցառումների ծրագրի նախագծով (այսուհետ՝ Միջոցառումների ծրագիր) նախատեսված չեն ելակետային տվյալներ: Այս առումով կարծում ենք, որ ելակետային տվյալների ներառումը էական նշանակություն ունի ներկա իրավիճակի և առկա խնդիրների վերաբերյալ հստակ պատկերացում ձևավորելու, դրա արդյունքում միջոցառման նախատեսման անհրաժեշտությունը չափելու տեսանկյունից: Միաժամանակ, վերջինս առանցքային է Միջոցառումների ծրագրի յուրաքանչյուր միջոցառման ավարտից հետո կատարման արդյունավետությունը գնահատելու առումով:
Հարկ է նկատի ունենալ նաև, որ որոշ միջոցառումների կատարումն առավել արդյունավետ կերպով հնարավոր է լինում գնահատել միայն նախնական կամ ելակետային տվյալների և արդյունքի համադրմամբ։

	Ընդունվել է մասնակի։
Սույնի առնչությամբ հայտնում ենք, որ Նախագծի Հավելված 1-ում յուրաքանչյուր գերակայությանը վերաբերելի հատվածում ներառվել է «Իրավիճակի նկարագիր և գնահատում» հատվածը, որտեղ մանրամասնորեն անդրադարձ է կատարվել առակա իրավիճակին՝ նշելով հնարավոր, հասանելի ելակետային ցուցանիշները, ինչը թույլ կտա հետագայում՝ միջոցառումների կատարման փուլում իրականացնել համեմատական վերլուծություններ՝ չափելով գործողությունների արդյունավետությունը։ Բացի այս, հարկ է նշել, որ Նախագծի ֆինանսական գնահատումը իրականացվել է՝ հիմք ընդունելով Նախագծի Հավելված 1-ում ներառված ելակետային տվյալները։ Միևնույն ժամանակ Նախագծի Հավելված 2-ում հստակեցվել են գործողությունների արդյունքային ցուցանիշներն ու սահմանված թիրախները։ 


	4․ Միջոցառումների ծրագրով նախատեսված են, որոշ գործողություններ, որոնք չեն հետապնդում ռազմավարական նպատակ: Մասնավորապես, ռազմավառության նպատակն է ներառել հստակ սահմանված նպատակներ և գործողությունները, որոնք ունեն հստակ պլանավորված նպատակներ: Եթե գործողությունը չունի կոնկրետ և հստակ արդյունքին ուղղված նպատակ, ապա այն չի կարող սահմանվել որպես ռազմավարական միջոցառում: Օրինակ՝ Գերակայություն 1-ի 3-րդ միջոցառմամբ նախատեսվում է Կանանց հարցերով խորհրդի և դրան կից աշխատանքային խմբի համապատասխան իրավական ակտով սահմանված նիստերի, հանդիպումների անցկացում։ Հարկ է նշել, որ ՀՀ վարչապետի դեռևս 2019 թվականի նոյեմբերի 21-ի N 1740-Ա որոշմամբ ստեղծվել է ՀՀ-ում կանանց հարցերով խորհուրդը և աշխատանքային խումբը, որն իր աշխատանքները կազմակերպում է նիստերի միջոցով: Նիստերն հրավիրվում են խորհրդի նախագահի կողմից, ըստ անհրաժեշտության, բայց ոչ պակաս, քան տարին երկու անգամ: Ասվածից հետևում է, որ նիստերի անցկացումը նշված խորհրդի և դրան կից աշխատանքային խմբի բնականոն գործառույթն է, առանց որի հնարավոր չի լինի ապահովել վերջիններիս աշխատանքը, ինչի համատեքստում դրանց իրականացումը Միջոցոցառումների ծրագրով սահմանելը ինքնանպատակ է:
Նույնը վերաբերում է ընտանիքում բռնության կանխարգելման խորհրդի շարունակական գործունեությունն ապահովելու նպատակով ՀՀ Վարչապետի 28 դեկտեմբերի 2018 թվականի N 1685-Ա որոշման մեջ փոփոխություններ և լրացումներ կատարելուն ուղղված միջոցառմանը, որը նույնպես ոչ այլ ինչ է, քան ընտանիքում բռնության կանխարգելման խորհրդի շարունակական գործունեությունն ապահովելու գործիքակազմ, և չի կարող ներկայացվել որպես ռազմավարական միջոցառում:
Հաշվի առնելով վերոշարադրյալը՝ առաջարկում ենք վերանայել Միջոցառումների ծրագրի Գերակայություն 1-ի 3-րդ միջոցառումը, Գերակայություն 2-ի 7-րդ միջոցառումը, ինչպես նաև Գերակայություն 5-ի 7-րդ և 11-րդ միջոցառումների նախատեսումը ռազմավարական բնույթի փաստաթղթում:
Միաժամանակ, Միջոցառումների ծրագրի 5-րդ գերակայության 7-րդ միջոցառման նախատեսման դեպքում առաջարկում ենք նախատեսել, որ մշակվող նախագծով խորհրդի անհատական կազմի փոխարեն պարզապես սահմանվի կազմը, այլ խոսքերով՝ նախատեսվեն միայն պետական մարմինների և հասարակական կազմակերպությունների անունները և համապատասխան մասնակցի զբաղեցրած պաշտոնը՝ առանց հստակեցնելու վերջինիս անունն ու ազգանունը։ Նշված փոփոխության արդյունքում յուրաքանչյուր մարմնի կամ կազմակերպության ներկայացուցիչը հանդես կգա խորհրդում ի պաշտոնե և նշված պաշտոնում այլ անձի նշանակման պարագայում անհրաժեշտություն չի առաջանա փոփոխություններ կատարել Վարչապետի որոշման մեջ, ինչն առավել ճկուն կդարձնի խորհրդի կազմում անձանց ընդգրկման ընթացակարգը։

	Ընդունվել է։

Գերակայություն 1-ի 3-րդ (Կանանց հարցերով խորհրդի և դրան կից աշխատանքային խմբի համապատասխան իրավական ակտով սահմանված նիստերի, հանդիպումների անցկացում) և Գերակայություն 5-ի 7-րդ (Ընտանիքում բռնության կանխարգելման խորհրդի շարունակական գործունեությունն ապահովելու նպատակով ՀՀ Վարչապետի 28 դեկտեմբերի 2018 թվականի N 1685-Ա որոշման մեջ փոփոխություններ և լրացումներ կատարելուն ուղղված աշխատանքների իրականացում) միջոցառումները հանվել են, 

Գերակայություն 2-ի 7-րդ միջոցառումը աշխատանքային կարգով քննարկվել է ՀՀ էկոնոմիկայի նախարարության հետ, որի արդյունքում կետը վերախմբագրվել է և սահմանվել է «ՓՄՁ սյուբեկտներին աջակցության տարեկան ծրագրերի շրջանակում կանանց ձեռնարկատիրական հնարավորությունների ընդլայնում՝ կենտրոնանալով թվային և ֆինանսական գրագիտության զարգացման և համապատասխան աջակցության տրամադրման վրա»։

Գերակայություն 5-ի 11-րդ միջոցառումը վերախմբագրվել է՝ ընդլայնվել է գործողության շրջանակը, սահմանվել է հետևյալ գործողությունը՝ «Հանրակրթական դպրոցներում աշակերտների շրջանում ընտանեկան և կենցաղային բռնության թեմաներով իրազեկման արշավների իրականացում»։

	5. Հարկ է նկատել, որ Միջոցառումների ծրագրով նախատեսված որոշ գործողություններ խնդրահարույց են ձևակերպումների և եզրութների որոշակիության ու համապատասխան կիրառելիության տեսանկյունից:
Այսպես, Միջոցառումների ծրագրի Գերակայություն 2-ի 7-րդ միջոցառմամբ նախատեսվում է կանանց ձեռնարկատիրական գործունեության ընդլայնում՝  սեփականության իրավունքի իրացման և պաշտպանության, թվային և ֆինանսական գրագիտության ձևավորմամբ։ Միջոցառման անվանմամբ օգտագործվում են որոշ եզրույթներ, որոնք բավականին լայն են և ընդգրկուն: Մասնավորապես, անհրաժեշտ է հստակեցնել և իրավական որոշակիության սկզբունքին համապատասխանեցնել «սեփականության իրավունքի իրացման և պաշտպանության» ձևակերպումը կոնկրետ ռազմավարական գործողության համատեքստում՝ հետագայում տարաբնույթ մեկնաբանություններից և կիրառումներից խուսափելու նպատակով:
Գերակայություն 4-ի 14-րդ միջոցառմամբ նախատեսվում է սեռական բռնության ենթարկված կանանց վարման՝ ներառյալ զոհակենտրոն մոտեցման վերաբերյալ, կլինիկական ուղեցույցի մշակում: Այս միջոցառման մասով պարզաբանման ու խմբագրման կարիք ունի «սեռական բռնության ենթարկված կանանց վարման» արտահայտությունը:
Ուստի՝ արծարծված օրինակների համատեքստում առավել քան կարևոր է Միջոցառումների ծրագրում օգտագործվող եզրույթների և ձևակերպումների հստակեցումը:


	Ընդունվել է։

Գերակայություն 2-ի 7-րդ միջոցառումը աշխատանքային կարգով քննարկվել է ՀՀ էկոնոմիկայի նախարարության հետ, որի արդյունքում կետը վերախմբագրվել է և սահմանվել է «ՓՄՁ սյուբեկտներին աջակցության տարեկան ծրագրերի շրջանակում կանանց ձեռնարկատիրական հնարավորությունների ընդլայնում՝ կենտրոնանալով թվային և ֆինանսական գրագիտության զարգացման և համապատասխան աջակցության տրամադրման վրա»։

Գերակայություն 4-ի 14-րդ կետով նախատեսվող «Սեռական բռնության ենթարկված կանանց վարման՝ ներառյալ զոհակենտրոն մոտեցման վերաբերյալ, կլինիկական ուղեցույցի մշակում» միջոցառմամբ նշված «սեռական բռնության ենթարկված կանանց վարման» արտահայտության վերաբերյալ հայտնում ենք, որ ձևակերպումը ևս մեկ անգամ  քննարկվել է Առողջապահության նախարարության հետ և նշվել է, որ վերոգրյալը առողջապահության ոլորտում ընդունված տերմին է և ձևակերպման փոփոխության կարիք չկա։

	6. Միջոցառումների ծրագրի 1-ին գերակայության 2-րդ միջոցառմամբ նախատեսվում է «Կանանց և տղամարդկանց հավասար իրավունքների և հավասար հնարավորությունների ապահովման մասին» ՀՀ օրենքում փոփոխություններ և լրացումներ կատարելու մասին օրենքի նախագծի մշակում։ 
Միջոցառմամբ թեև հղում է կատարվում ՄԱԿ-ի Կանանց նկատմամբ խտրականության վերացման հանձնաժողովի ութսուներորդ նիստի 1913-րդ և 1915-րդ հանդիպման ամփոփագրերին, այնուամենայնիվ միջոցառումը խնդրահարույց է բովանդակության և ակնկալվող արդյունքի որոշակիության տեսանկյունից: Մասնավորապես, ակնկալվող արդյունքն է լավարկված օրենդրական դաշտը, սակայն անհրաժեշտ է հստակեցնել, թե ինչ միջազգային չափանիշից կամ հանձնարականից է բխում միջոցառման նախատեսումը, ինչպես նաև կոնկրետ ինչին են ուղղված լինելու, ինչ խնդիր են լուծելու, և որն է ակնկալվող արդյունքը: Նշված հստակեցումները հնարավորություն կտան նաև ողջամտորեն որոշելու այն մարմիններին, որոնք պետք է պատասխանատու լինեն գործողության կատարման համար, այդ թվում՝ Արդարադատության նախարարության ներգրավվածությունը:
Նշվածը հատկապես կարևոր է միջոցառումն իր նախատեսման նպատակին ծառայեցնելու և գործողությունն արդյունավետ իրականացնելու համատեքստում:
Ուստի՝ առաջարկում ենք վերանայել գործողությունը և հստակեցնել դրա նախատեսման անհրաժեշտությունն ու ակնկալվող արդյունքը, այդ թվում նաև «Իրավահավասարության ապահովման և խտրականությունից պաշտպանության մասին» օրենքի նախագծի տրամաբանությունից ելնելով:
	Ընդունվել է։

 Միջոցառումների ծրագրի 1-ին գերակայության 2-րդ միջոցառումը խմբագրվել է հետևյալ բովանդակությամբ՝ «Կանանց և տղամարդկանց հավասար իրավունքների և հավասար հնարավորությունների ապահովման մասին» օրենքի վերանայմանն ուղղված
մասնագիտական ուսումնասիրության իրականացում և ուսումնասիրության հիմքով համապատասխան առաջարկների փաթեթի պատրաստում։ 


	7. Ա. Միջոցառումների ծրագրի Գերակայություն 5-ի 2-րդ միջոցառմամբ նախատեսվում է «Կանանց նկատմամբ բռնության և ընտանեկան բռնության կանխարգելման և դրա դեմ պայքարի մասին» Եվրոպայի խորհրդի թիվ 210 կոնվենցիայի (Ստամբուլյան կոնվեցիա) վավերացումը, որի պատասխանատու կատարող է նախատեսվել Արդարադատության նախարարությունը, իսկ Աշխատանքի և սոցիալական հարցերի և Արտաքին գործերի նախարարությունները՝ որպես համակատարողներ։
Այս առնչությամբ հարկ է նկատել, որ Ստամբուլյան կոնվենցիայով նախատեսվում են պետությունների պարտավորությունները՝ կապված կանանց նկատմամբ բռնության և ընտանեկան բռնության կանխարգելման, բռնության ենթարկված անձանց պաշտպանության և աջակցության տրամադրման, բռնություն գործադրած անձանց քրեական հետապնդման և կանանց նկատմամբ բռնության և ընտանեկան բռնության դեմ համակողմանի քաղաքականության մշակման հետ։
Հիմք ընդունելով «Կառավարության կառուցվածքի և գործունեության մասին» ՀՀ օրենքի հավելվածով ամրագրված նախարարություններին վերապահված գործունեության հիմնական ոլորտները՝ Աշխատանքի և սոցիալական հարցերի նախարարությունը մշակում և իրականացնում է աշխատանքի և սոցիալական պաշտպանության, բնակչության զբաղվածության, կամավոր աշխատանքի, ժամանակավոր անաշխատունակության դեպքում սոցիալական ապահովության, պետական կենսաթոշակային ապահովության, սոցիալական աջակցության, ինտեգրված սոցիալական ծառայությունների տրամադրման, սոցիալական բնակարանային ֆոնդի ձևավորման, ժողովրդագրական պետական քաղաքականության, ընտանիքի, կանանց և երեխաների սոցիալական պաշտպանության, (…) ոլորտներում Կառավարության քաղաքականությունը:
Միաժամանակ, «Ընտանեկան և կենցաղային բռնության կանխարգելման ու ընտանեկան և կենցաղային բռնության ենթարկված անձանց պաշտպանության մասին» օրենքի 13-րդ հոդվածի 1-ին մասի համաձայն՝ ընտանեկան և կենցաղային բռնության կանխարգելումը և ընտանեկան և կենցաղային բռնության ենթարկված անձանց պաշտպանությունն իրենց գործառույթների շրջանակներում իրականացնում է, ի թիվս այլ մարմինների, սոցիալական հարցերի ոլորտում լիազոր մարմինը՝ Աշխատանքի և սոցիալական հարցերի նախարարությունը:
Ուստի՝ Աշխատանքի և սոցիալական հարցերի նախարարությունն է հանդիսանում այն գործադիր մարմինը, որն առաջնահերթ պատասխանատու է ՀՀ-ում կանանց և տղամարդկանց հավասար իրավունքների և հավասար հնարավորությունների քաղաքականության մշակման, դրա իրականացման ու համակարգման, ընտանեկան և կենցաղային բռնության ենթարկված անձանց աջակցության տրամադրման հարցերում:
Հարկ է հստակ ընդգծել, որ նշված ոլորտները չեն առնչվում Արդարադատության նախարարության իրավասության շրջանակին և ռազմավարական ուղղություններին՝ բացառությամբ բռնություն գործադրած անձանց քրեական հետապնդման ոլորտում քաղաքականության մշակումը։
Վերոգրյալի հաշվառմամբ՝ առաջարկում ենք Ստամբուլյան կոնվենցիայի վավերացման վերաբերյալ միջոցառման պատասխանատու կատարող մարմին նախատեսել Աշխատանքի և սոցիալական հարցերի նախարարությանը, իսկ Արդարադատության նախարարությանը՝ որպես համակատարող մարմին:
Բ. Միաժամանակ, Արդարադատության նախարարությունը որպես պատասխանատու մարմին է նախատեսված Միջոցառումների ծրագրի՝ Գերակայություն 5-ի 3-րդ միջոցառմամբ՝ ուղղված Ստամբուլյան կոնվենցիայի վերաբերյալ հանրային իրազեկման արշավի իրականացմանը՝ թիրախավորելով կոնվենցիայի վերաբերյալ առկա տարընկալումներն ու ապատեղեկատվությունը:
Այս առումով, հաշվի առնելով վերևում արդեն իսկ արձանագրված նկատառումները՝ առաջարկում են վերանայել միջոցառման իրականացման պատասխանատու մարմիններին: Միաժամանակ, Արդարադատության նախարարությունը պատրաստակամություն է հայտնում աջակցելու Միջոցառումների ծրագրի՝ Գերակայություն 5-ի 3-րդ միջոցառմամբ նախատեսված Ստամբուլյան կոնվենցիայի վերաբերյալ հանրային իրազեկման արշավի իրականացմանը՝ որպես համակատարող գերատեսչություն:

	Ընդունվել է։ Կետը վերախմբագրվել է՝ համաձայն 21.04.2025 թ․ Սոցիալական նախարարական կոմիտեի նիստի արդյունքների։


	8. Միջոցառումների ծրագրի 5-րդ գերակայության 5-րդ միջոցառմամբ նախատեսվում է ընտանիքում բռնություն գործադրած և անազատության ձևով պատիժ կրող, ինչպես նաև պրոբացիայի շահառու հանդիսացող անձանց ռեաբիլիտացիայի (վերասոցիալականացում) ուղղությամբ միջազգային առաջատար փորձի հիման վրա բռնություն գործադրած և պատիժ կրող անձանց հետ բռնության նվազեցման թիրախային ծրագրերի անցկացում /պիլոտային/, որի պատասխանատու կատարող է հանդիսանում Արդադարադատության նախարարությունը:
 «Ընտանեկան և կենցաղային բռնության կանխարգելման ու ընտանեկան և կենցաղային բռնության ենթարկված անձանց պաշտպանության մասին» օրենքում 2024 թվականի փոփոխություններով օրենքով ամրագրվել է ընտանիքում բռնություն գործադրած անձանց ռեաբիլիտացիոն ծրագիրը հաստատելու մասին կառավարության որոշում ունենալու լիազորող նորմը, որի հիման վրա 2025 թվականի հունվարի 16-ին ընդունվել է «Ընտանեկան և կենցաղային բռնություն գործադրած անձանց ռեաբիլիտացման ծրագիրը հաստատելու մասին» Կառավարության N 35-Ն որոշումը: Որոշման ուժի մեջ է մտնելու ժամկետը է սահմանվել 2026 թվականի հունվարի 1-ը:
Հաշվի առնելով նշված որոշման առկայությունը, դրա բովանդակությունը, ինչպես նաև ուժի մեջ մտնելու ժամկետը՝ առաջարկում ենք վերաձևակերպել միջոցառման անվանումը՝ նախատեսելով բռնություն գործադրած և պատիժ կրող անձանց հետ բռնության նվազեցման թիրախային ծրագրի մշակումը, ինչպես նաև ժամկետի սկիզբ նախատեսել 2026 թվականը, քանի որ Կառավարության N 35-Ն որոշումն ուժի մեջ կմտնի 2026 թվականից:

	Ընդունվել է։ 

Կետը խմբագրվել է հետևյալ վերտառությամբ՝ 

Ա․ Բռնություն գործադրած և պատիժ կրող անձանց հետ բռնության նվազեցման թիրախային ծրագրի մշակում։

Բ․ Ընտանեկան և կենցաղային  բռնություն գործադրած անձանց համար ռեաբիլիտացման ծրագրի մշակում և անցկացում։


	9.	Հարկ է նշել, որ Միջոցառումների ծրագրով նախատեսված է մի շարք վերապատրաստումների իրականացում վերաբերելի ոլորտների մասնագետների համար, որոնց արդյունքային ցուցանիշները չեն պարունակում որակական բաղադրիչներ: Որպես օրինակ կարող է ծառայել Միջոցառումների ծրագրի 5-րդ գերակայության 8-րդ միջոցառումը, որով նախատեսվում է պետական և տարածքային կառավարման, տեղական ինքնակառավարման մարմինների, բնակչության հետ անմիջական կապի մեջ գտնվող կառուցների մասնագետների, մասնավորապես սոցիալական աշխատողների և ոստիկանների կարողությունների զարգացման նպատակով վերապատրաստումների իրականացում։ Չնայած նրան, որ նշված միջոցառման ակնկալվող արդյունքն է բռնության դեպքերին զոհակենտրոն մոտեցման ապահովումը, պարզաբանմաբ կարիք ունի վերապատրաստումների իրականացման բովանդակությունը և այն թեմաների շրջանակը, որոնց վերաբերյալ կարողությունների զարգացմամբ հնարավոր կլինի ապահովել միջոցառմամբ նշված ոլորտի աշխատակիցների բռնության դեպքերին զոհակենտրոն մոտեցման կարողության զարգացումը:
Մասնավորապես, անհրաժեշտ է նախատեսել ինչպես վերապատրաստումների բովանդակությանը վերաբերելի չափանիշներ, այնպես էլ դրանց արդյունավետության ստուգման կառուցակարգեր, օրինակ՝ նյութի իմացության վերաբերյալ թեստերի իրականացում:
Կարծում ենք, որ նախագծային այս փուլում անհրաժեշտ է հստակեցնել վերապատրաստումների թեմաների շրջանակը, ժամանակահատվածը, ինչպես նաև վերապատրասված մասնակիցների քանակական թիրախը, ի թիվս այլնի, Գերակայություն 5-ի 12-րդ և 13-րդ միջոցառումներում:
Միաժամանակ, կարևորելով քրեակատարողական և պրոբացիայի ծառայողների կարողությունների զարգացումը և ընտանեկան բռնության վերաբերյալ և ընտանեկան բռնության թեմաների ներառումը նրանց վերապատրաստաման ծրագրերում՝ առաջարկում ենք Միջոցառումների ծրագրի Գերակայության 5-ի 5-րդ միջոցառմամբ նախատեսել դրանց պարբերական իրականացումը:








	Ընդունվել է, Միջոցառումների ծրագրի 5-րդ գերակայության 8-րդ միջոցառումը խմբագրվել է հետևյալ բովանդակությամբ․ 
 «Պետական և տարածքային կառավարման, տեղական ինքնակառավարման մարմինների, բնակչության հետ անմիջական կապի մեջ գտնվող կառուցների մասնագետների, մասնավորապես սոցիալական աշխատողների և ոստիկանների կարողությունների զարգացման նպատակով ընտանեկան և կենցաղային բռնության դեպքերի կանխարգելման, ընտանեկան և կենցաղային բռնության ենթարկված անձանց ուղղորդման, պաշտպանության և աջակցության տրամադրման և հարակից այլ թեմաների շրջանակում շարունակական    վերապատրաստումների իրականացում՝ հաստատված մոդուլների հիման վրա»։
Միևնույն ժամանակ հայտնում ենք, որ ընտանեկան և կենցաղային բռնության վերաբերյալ քրեակատարողական և պրոբացիայի ծառայողների, ինչպես նաև քննիչների, դատավորների և դատախազների համար նախատեսված վերապատրաստաման ծրագրերի իրականացումը Նախագծի Հավելված 2-ում ներկայացված են որպես պարբերաբար իրականացվող միջոցառումներ (Գերակայություն 5 12-րդ և 13-րդ միջոցառումներ)։

	1. Նախագծի նախաբանում նշված դրույթները չեն կարող լիազորող                                        նորմ դիտարկվել սույն որոշման ընդունման համար։ Այս համատեքստում հարկ ենք համարում նշել, որ «Կառավարության կառուցվածքի և գործունեության մասին» օրենքի 11-րդ հոդվածի 8-րդ մասի համաձայն՝ Կառավարությունն իր ծրագրի հիման վրա պետության ներքին և արտաքին քաղաքականությունը մշակելիս կարող է ընդունել ոլորտային ռազմավարություններ և դրանց կատարումն ապահովող գործողությունների ծրագրեր։

	Ընդունվել է։ Նախաբանում հղում է կատարվել  «Կառավարության կառուցվածքի և գործունեության մասին» ՀՀ օրենքի 11-րդ հոդվածի 8-րդ մասին։ 


	2. Նախագծի 1-ին կետի 2-րդ ենթակետով հաստատվող N 2 հավելվածի (այսուհետ՝ Հավելված) մի շարք կետեր (օրինակ՝ «Գերակայություն 1» բաժնի 1-ին, 5-րդ, 11-րդ, «Գերակայություն 2» բաժնի 6-րդ, 10-րդ, 12-րդ, «Գերակայություն 3» բաժնի 9-րդ կետերը և այլն) խնդրահարույց են իրավական որոշակիության սկզբունքի տեսանկյունից, քանի որ բավարար չափով պարզ չէ, թե նշված միջոցառումներն ինչ են ենթադրում:

	Ընդունվել են, կետերը ևս մեկ անգամ վերանայվել են և ըստ հնարավորինս հստակեցվել են արդյունքային ցուցանիշները: 
Միևնույն ժամանակ կարևոր է նշել, որ Նախագծի Հավելված 2-ում ներառված միջոցառումներն ու գործողությունները բխում են Հայաստանի Հանրապետությունում գործող  օրենսդրությունից, Հայաստանի Հանրապետության կողմից ստորագրված, վավերացված միջազգային փաստաթղթերում առկա դրույթներից, ինչպես նաև միջազգային համապատասխան մարմինների կողմից պետությանը տրված հանձնարարականներից։ Հավելված 2-ում ներկայացված մի շարք միջոցառումներ պատադիր կատարման ենթակա հանձնարարականներ են, որոնց մեծ մասը տրվել են Կանանց նկատմամբ խտրականության բոլոր ձևերի վերացման մասին կոնվենցիայի շրջանակում։ Ուստի, միջոցառումների համապատասխան դաշտում ներկայացված  են նաև այդ մասով առկա հանձնարարականների հղումները։ Հարկ է նշել նաև, որ պատասխանատու գերատեսչությունները ռազմավարության ծրագրով սահմանված որոշ միջոցառումների իրականացման փորձ արդեն իսկ ունեն, և սույն փաստաթուղթը երաշխավորում է դրանց շարունակականության ապահովումը։ Հավելված 2-ով սահմանաված միջոցառումների մշակման և նախագծում ներառման համար հիմք են հանդիսացել նաև յուրաքանչյուր գործողության կատարման համար պատասխանատու պետական մարմնի լիազորությունների շրջանակը, ստանձնած պարտավորությունների և ոլորտում սահմանած առաջնահերթ ուղղությունների ու ռազմավարության ծրագրերի համատեքստը։ 
Բոլոր միջոցառումները ուղղակիորեն բխում են Հավելված 1-ում յուրաքանչյուր գերակայության շրջանակում սահմանված նպատակներից՝ համաձայն նախագծի մշակման փուլում բացահայտված խնդիրների, կարիքների և առկա վիճակագրական տվյալների։


	3. Հավելվածի «Գերակայություն 1» բաժնի 3-րդ կետով, որպես միջոցառում, նշվում է՝ կանանց հարցերով խորհրդի և դրան կից աշխատանքային խմբի համապատասխան իրավական ակտով սահմանված նիստերի, հանդիպումների անցկացում։ Սակայն, կարծում ենք՝ նիստերի, հանդիպումների անցկացումը գենդերային քաղաքականության իրականացման միջոցառումների ծրագրում ներառելը խնդրահարույց է, քանի որ դրանք, որպես այդպիսին, ռազմավարական միջոցառումներ չեն:
Սույն դիտողությունը վերաբերում է նաև Հավելվածի «Գերակայություն 1» բաժնի 4-րդ կետին:

	Ընդունվել է, կետը հանվել է:






Սույն կետի վերաբերյալ հայտնում ենք, որ մարզպետներին  և Երևանի քաղաքապետին կից գենդերային հանձնաժողովների գործունեության շրջանակում կարևորվում է տարեկան գենդերազգայուն պլանների կազմումը և դրա հաշվետվությունների մեխնազիմների ձևավորումն ու ներդրումը։ Կարևոր է նշել, որ մինչ այժմ նշված հանձնաժողովների գործունեության համար հստակ սահմանված կառուցակարգեր և մեխանիզմներ առկա չեն եղել, ուստի ակնկալվում է, որ նշվալ միջոցառումը կնպաստի անհրաժեշտ ընթակարգերի ձևավորմանն ու ներդրմանը։

	4. Հավելվածի «Գերակայություն 1» բաժնի 6-րդ կետով, որպես միջոցառում, նշվում է՝ ռազմավարական փաստաթղթերում գենդերային ազդեցության գնահատման (մեյնսթրմինգի) մեթոդաբանության մշակում և ներդրում։ Սակայն, բավարար չափով պարզ և որոշակի չէ, թե ինչ է իրենից ենթադրում համապատասխան մեթոդաբանության ներդրումը:
Սույն դիտողությունը վերաբերում է նաև Հավելվածի՝ համանման կարգավորումներ պարունակող մյուս կետերին:

	Կառավարությունների կողմից մշակվող և կիրարկվող քաղաքականությունները, ռազմավարական փաստաթղթերով ամրագրված նպատակները, գործողություններն ու միջոցառումները կանանց և տղամարդկանց վրա սովորաբար ունենում են իրենց տարբեր ազդեցությունն ու ներգործությունը, ուստի ակնհայտ է, որ դրանք գենդերային տեսանկյունից չեզոք լինել չեն կարող։ Գենդերային ազդեցության գնահատման/ hամընդգրկման մեթոդաբանությունը ենթադրում է ոչ միայն քաղաքականության մշակման առաջնային փուլերում հասարակության բոլոր խմբերի կարիքների, շահերի, կարծիքի վերհանում, այլև դրա ներգործության գնահատում նախքան մշակումն ու մշակումից հետո, ինչը հնարավոր է միայն ըստ սեռի կամ այլ հատկանիշի զատորոշված տվյալներ և ցուցանիշներ հավաքագրելով: Գենդերային համընդգրկումն առաջին անգամ որպես հասկացություն ներկայացվել է 1985 թվականին Նայրոբիում կայացած «ՄԱԿ Կանայք» կազմակերպության երրորդ համաշխարհային համաժողովում: 1995 թվականին «ՄԱԿ Կանայք» կազմակերպության չորրորդ համաշխարհային համաժողովում ընդունված Պեկինի հռչակագրի և Գործողությունների հարթակի կողմից այն ներկայացվեց որպես գենդերային հավասարությանն ուղղված միջազգային քաղաքականության ռազմավարություն։   
ՀՀ օրենսդրությունում ևս արտացոլված է նշյալ մոտեցումը։ «Կանանց և տղամարդկանց հավասար իրավունքների և հավասար հնարավորությունների ապահովման մասին» ՀՀ օրենքը սահմանում է համալիր մոտեցում գենդերային հավասարության հիմնախնդրին (մեյնսթրիմինգ)` այն է ռազմավարություն, որի միջոցով կանանց և տղամարդկանց շահերը դառնում են քաղաքական, տնտեսական, սոցիալական, մշակութային կամ հասարակական կյանքի այլ ոլորտներում իրավական ակտերի, քաղաքականության, ծրագրերի և միջոցառումների մշակման, կատարման, մշտադիտարկման և գնահատման գործընթացի անքակտելի բաղադրիչը, որն ուղղված է կանանց և տղամարդկանց միջև անհավասարության վերացմանը։
Նշյալ միջոցառումն իրենից ենթադրում է ռազմավարական փաստաթղթերում գենդերային ազդեցության գնահատման (մեյնսթրմինգի) մեթոդաբանության մշակում և ներդրում, որը կդառնա ուրույն ուղեցույց ռազմավարական փաստաթղթերի մշակման ու կիրարկման փուլերում առավել գենդեր-արձագանքող և գենդեր-զգայուն մոտեցումներ որդեգրելու, սեռով տարանջատված տվյալներ հավաքագրելու և օգտագործելու, թիրախային ու արդյունքահեն նպատակներ սահմանելու և ըստ սեռի ազդեցության ու ներգործության գնահատման աշխատանքներ իրականացնելու համար։                  Հավելված 2-ով սահմանված միջոցառումները ուղղակիորեն բխում են Հավելված 1-ում արծարծված թեմաներից, արձանագրված խնդիրներից ու կարիքներից, ուստիև դրանք խմբավորվել են ըստ գերակայությունների՝ առավել սեղմ ներկայացվելով ակնկալվող արդյունքի և արդյունքային ցուցանիշների տեսքով։ 


	5. Հավելվածի «Գերակայություն 2» բաժնի 3-րդ կետով, որպես միջոցառում, նշվում է՝ նախադպրոցական հաստատություններ չունեցող համայնքներում նախադպրոցական հաստատությունների, ներդրում։ Մինչդեռ, նշված միջոցառման առնչությունը գենդերային քաղաքականության իրականացմանը ունի լրացուցիչ պարզաբանման կարիք:

	Ընդունվել է ի գիտություն։ Հավելված 2-ի «Գերակայություն 2»-ի 3-րդ միջոցառումը վերախմբագրվել է, սահմանվել է՝ «Նախադպրոցական հաստատությունների շենքային պայմանների շարունակական  բարելավում (կառուցում, հիմնում, վերանորոգում)» Բացի այս հարկ է նշել, որ փաստաթղթում սահմանված նպատակների շարքում է նաև երիտասարդ և միջին տարիքի աշխատող ծնողների՝ մայրերի և հայրերի աշխատանքի հավասար հնարավորությունների ապահովման նպատակով երեխաների խնամքի,  նախադպրոցական կրթության և ցերեկային հոգածության ծառայությունների ընդլայնումը և հասանելիության բարելավումը: Չնայած կանանց աշխատուժի հզորացմանն ուղղված ընթացիկ ծրագրերին՝ 2022 թվականին կանանց և տղամարդկանց աշխատուժի մասնակցության մակարդակի սեռային խզվածքը 2021 թվականի համեմատ աճել է 0.6 տոկոսային կետով՝ կազմելով 32.3%: Այն շարունակում է բարձր մնալ հատկապես 25-34 տարիքային խմբում (41%)՝ թեև 2021 թվականի համեմատ արձանագրվել է 1 տոկոսային կետով նվազում: Այս տարիքային խմբում խզվածքի բարձր ցուցանիշը հիմնականում պայմանավորված է ընտանեկան պարտականությունների կատարմամբ, երբ հատկապես դժվարանում է աշխատանք-ընտանիք հավասարակշռումը: Սա տարիքային այն միջակայքն է, երբ  կանայք սովորաբար ընտանիք են կազմում և խնամում փոքր երեխաներին՝ ի տարբերություն տղամարդկանց, ովքեր շարունակում են իրենց աշխատանքն ու զբաղվածությունը։  Արդյունքում կանանց զգալի մասը ժամանակավորապես դադարեցնում է աշխատանքը կամ հետաձգում  աշխատանք փնտրելու գործընթացը։ 
Գենդերային խզվածքն ի վնաս կանանց շարունակում է բարձր մնալ նաև զբաղվածության մեջ. 2022 թվականի դրությամբ 15-74 տարեկան կանանց զբաղվածության մակարդակը կազմել է  41%, մինչդեռ նույն տարիքի տղամարդկանցը՝ 62%: Այս դեպքում ևս վերոնշյալ հանգամանքները վճռորոշ են՝ կանայք ավելի շատ են ներգրավված ոչ տեսանելի, թերգնահատված չվճարվող աշխատանքի ձևերում և ընտանիքի անդամների խնամքի աշխատանքում։ Թե՛ միջազգային փորձը, թե՛ Հայաստանի Հանրապետությունում կանանց աշխատաշուկայում մասնակցության և զբաղվածության վերաբերյալ առկա վիճակագրական տվյալները (մանրամասնորեն ներկայացված են Հավելված 1-ում) գալիս են փաստելու, որ նախադպրոցական հաստատությունների, երեխաների խնամքի կենտրոնների հիմնումը կանանց հնարավորություն կտա ունենալ ժամանակի օգտագործման ավելի շատ հնարավորություններ՝ ստեղծելով նպաստավոր պայմաններ վերջիններիս կայուն զբաղվածության ապահովման և աշխատաշուկա մուտք գործելու համար։


	6. Հավելվածի «Գերակայություն 5» բաժնի 1-ին կետի համաձայն՝ նախատեսվում է մշակել ընտանիքում բռնության դեպքերի ուղղորդման կարգը սահմանող ՀՀ կառավարության որոշման նախագիծ: Սակայն, Հավելվածով սահմանված չէ այդ միջոցառման իրականացման ժամկետը, ինչը խնդրահարույց է միջոցառման իրականացման արդյունքները ստուգելու տեսանկյունից:

	Ընդունվել է, կետը հանվել է:

	7. Հավելվածի որոշ միջոցառումներով, որպես պատասխանատու կատարողներ և համակատարողներ, նշված են մի շարք մարմիններ (օրինակ՝ Երևանի քաղաքապետարան, Հեռուստատեսության և ռադիոյի հանձնաժողով, տեղական ինքնակառավարման մարմիններ, Դատախազություն, Քննչական կոմիտե և այլն), որոնց մասով, սակայն, համաձայնություն ստանալու կարգավորում չկա, իսկ Կառավարության ներքին բնույթի իրավական ակտով դրանց չի կարող հանձնարարականներ տրվել:
	Ընդունվել է։ Հավելված 2-ում կատարվել են անհրաժեշտ լրացումներ։ Միևնույն ժամանակ հարկ է նշել, որ այն դեպքերում, երբ նշյալ մարմինները հանդիսանում են առաջին կատարող, համաձայնեցվել է վերջիններիս հետ։

	

ՀՀ ՖԻՆԱՆՍՆԵՐԻ ՆԱԽԱՐԱՐՈՒԹՅՈՒՆ
	21.03.2025 թ․
01/34/6467-2025

	Ի լրումն ՀՀ ֆինանսների նախարարության 29.05.2024թ.-ի N 01/8-3/5777-2024 գրության և հաշվի առնելով ՀՀ աշխատանքի և սոցիալական հարցերի նախարարության 12.03.2025թ.-ի N ՆՄ/ԱԿ-4-2/6592-2025 գրությամբ ներկայացված «Հայաստանի Հանրապետությունում գենդերային քաղաքականության իրականացման 2024-2028թթ. ռազմավարական ծրագիրը հաստատելու մասին» ՀՀ կառավարության որոշման նախագծի լրամշակված տարբերակի (այսուհետ՝ Ռազմավարության նախագիծ) վերաբերյալ հայտնում ենք հետևյալը.
· Ռազմավարության նախագծի Հավելված 1-ի «VI. ՄԻՋՈՑԱՌՈՒՄՆԵՐԻ ԾՐԱԳՐԻ ԻՐԱԿԱՆԱՑՄԱՆ ՖԻՆԱՆՍԱԿԱՆ ՄԻՋՈՑՆԵՐԸ» բաժնում առաջարկում ենք ավելացնել հետևյալ պարբերությունը՝ «Ռազմավարական ծրագրում ընդգրկված և պետական բյուջեի հաշվին նախատեսվող միջոցառումները կարող են ներառվել ՀՀ պետական բյուջեներում և իրականացվել՝ միայն յուրաքանչյուր տարվա բյուջետային գործընթացների շրջանակներում հարկաբյուջետային հնարավորությունների ներքո քննարկվելու, հաստատվելու և դրանց գծով համապատասխան գումարներ նախատեսվելու դեպքում։

	Ընդունվել է, հավելված 1-ում կատարվել է համապատասխան փոփոխությունը:

	Առաջարկում ենք հիմնավորման մեջ ամրագրել, որ Ռազմավարության նախագծում ընդգրկված այն միջոցառումները, որոնց ֆինանսավորումը նախատեսվում է իրականացնել օրենքով չարգելված այլ աղբյուրների հաշվին, կիրականացվեն բացառապես նշված աղբյուրներից ֆինանսավորվող միջոցների հաշվին և ՀՀ պետական բյուջեն այդ միջոցառումների իրականացման համար չի դիտարկվի որպես  ֆինանսավորման աղբյուր։






	Ընդունվել է մասնակի։ Նախագծի Հիմնավորման մեջ ներառվել է հետևյալ բովանդակությամբ պարբերությունը՝ «Ռազմավարությունում ընդգրկված և պետական բյուջեի հաշվին նախատեսվող միջոցառումները կարող են ներառվել ՀՀ պետական բյուջեներում և իրականացվել՝ միայն յուրաքանչյուր տարվա բյուջետային գործընթացների շրջանակներում հարկաբյուջետային հնարավորությունների ներքո քննարկվելու, հաստատվելու և դրանց գծով համապատասխան գումարներ նախատեսվելու դեպքում, իսկ Ռազմավարությունում ընդգրկված այն միջոցառումները, որոնց ֆինանսավորումը նախատեսվում է իրականացնել օրենքով չարգելված այլ աղբյուրների հաշվին, կիրականացվեն միջազգային և տեղական գործընկերների հետ համագործակցության շրջանակներում»։ 


	

ՀՀ ԱՐՏԱՔԻՆ ԳՈՐԾԵՐԻ ՆԱԽԱՐԱՐՈՒԹՅՈՒՆ
	
14.03.2025 թ․

	
	№ 1110/13436-25

	«Հայաստանի Հանրապետությունում գենդերային քաղաքականության իրականացման 2024-2028 թվականների ռազմավարությունը և միջոցառումների ծրագիրը հաստատելու մասին» ՀՀ կառավարության որոշման նախագծի վերաբերյալ «Կանանց ռեսուրսային կենտրոն» ՀԿ դիմում-նամակի առնչությամբ  հայտնում ենք, որ ՀՀ ԱԳ նախարարությունը նպատակահարմար է համարում ՀՀ-ում գենդերային քաղաքականության իրականացման ռազմավարության և միջոցառումների ծրագրի ընդունումը՝ հաշվի առնելով, որ հիշյալ փաստաթղթերով նախատեսվող գործողությունները համապատասխանում են մարդու իրավունքների ոլորտում ՀՀ կողմից ստանձնված միջազգային հանձնառություններին:


	Ընդունվել է ի գիտություն։

	
ՀՀ ԿԳՄՍ
	28.03.2025 թ․

	
	N 01/21/9189-2025


	ՀՀ աշխատանքի և սոցիալական հարցերի նախարարության կողմից աշխատանքային կարգով ՀՀ կրթության, գիտության, մշակույթի և սպորտի նախարարություն կարծիքի է ներկայացվել «Հայաստանի Հանրապետությունում գենդերային քաղաքականության իրականացման 2025-2028 թվականների միջոցառումների ծրագիրը հաստատելու մասին» ՀՀ կառավարության որոշման նախագծի Հավելված 2-ը: Միջոցառումների ծրագրի վերաբերյալ ՀՀ ԿԳՄՍ նախարարության դիտարկումներն ու առաջարկությունները ներկայացվել են track changes ձևաչափով։
	Ընդունվել է։ Նախարարության կողմից Նախագծի Հավելված 1-ի վերաբերյալ ներկայացված բոլոր դիտարկումներն ընդունվել են։

